
Noa’ia te’ne Gagaj ‘atakoa. Alulum ne av te’is ta on ‘omus.

‘Ut’akiag ne hanua ‘e Rotuma jor ti’ pau se rere ‘e laloag ne fau te’isi,

Council na ‘oris lio ne ‘ua’ua’aki se Gagaj Puret ne a’vah vahia on av

fak garue ‘e os ‘atmot ta Rotuma, mou se D.O. Luke Moroivalu. Sal uaf

mao’it ‘e Rotuma pul siman vahia hun se garue haiasoag ne ‘os

Matanitu ta.

Tape’ma Motusa keleãg lelei ti’ pau la ‘iof ‘e Maftoa se Motusa ‘e pög

‘i hün se mer ta. Lio ne ‘ua’ua’aki ãtmot te’is na se öfa ta Pate ma

kautauna’iag ne Motusa Community ‘e Fiti Hün se ‘amnåk lelei te’isi.

Te’ne ‘aus ‘atakoa ne ‘omus hanis haiasoaga lãfumea se Motusa Gagaj

Aitu la hanis la ãlãlum’ak ‘ãus.

Library ne Sydney Australia Wesley Mission fuak se Rotuma High

School ta he’ as vahia ‘e laloag ne teran te’ 29/10/04 la WILSON INIA

LIBRARY. Ohön ta Isapeti ma kainag on Wilson Inia a’sok se paegat

ma kouet hun se katoag te’isi.

Sakimi Inia ma’on hensasiga ho’am koua rãurãut la a’sokoa kato’ag

te’isi. Gagaj Taimanav M.C. heta fäeag ‘ua’ua’ak te’ ne Gagaj ‘atakoa,

Council of Rotuma ne surum ma ö’ö Sau on Wilson Inia ne po ma

hã’um se kato’ag ta. Gagaj Taimanav a’sok rotut, Head Girl heta

Rossie ma Deputy Head Girl heta Sissy hat ut ne pukut ma a’sokoa

roaitu. La’riri’ ne High School ta a’sok mak fak ‘oaf’ofa ma teran ta

sor pau. Ma’piag fa on Master Tomasi Inia ne inos ma Fagmaniue ‘e

Hapmafau (Upmea’me’a) Fautarau ta sapoa fakioag heta ‘e mamiag

fakioag heta.

Teisi faeag ne fa’ se faki’oag heta.



Dedicated on this Day 29th October, 2004 To Honour the Late Senator

Wilson Fagmaniue Inia MBE, J.P. 1908 -1989. In recognition of his

long and dedicated Service to the people of Rotuma and Fiji in the

Field of Education. He was the founder and First Principal of Malhaha

Secondary School Later Malhaha High School 1953 -1969. We thank

God for this great Rotuman. On garue lelei ma fe’eni ‘e Rotuma ma

Fiti ‘ut’ak se rere Rako, Rotu, Hanua ma Matanitu.

Gagaj Tãimanav he’ak koueta ma fakioag heta na se laloag ne library

ta. Chairman ta Visanti Makrava fäeag ua’ua’ak ma hoam mãl ‘on

Wilson Inia ma öp’ak tape’ma se for ne fakiog heta ‘e laloag library ta.

Fäeag ne ‘ua’uaki Principal Tipo Nasario a’sok ‘e terån ta’ag ma

ahäe’ak tape’ma iris ne fu’ãkia library ta Wesley Mission ‘e Australia.

Honourable D.P.O. Eastern Susau ho’amea Gagaj Pure, ne la puer ‘e

Rotuma D.O. jiovesa Vocea ma mamasat Gagaj Taipo ma o’o ne Lopta

a’sok vahia se Gagaj Pure. Tauna’it ne a’sok ‘e Tariagsau ta ‘e Ahau

ran 04/11/04. Gagaj Pure fakso’ak on la garue ag’esea ma Council ‘e

av ne la la ‘e Rotuam ‘i.

Gagaj Chairman ta Visanti Makrava na lio ne haipoaga se Gagaj Pure

tape’ma se fa Gagaj te’isi Jioje Pene ne surum la garue se Council ta

Administrative Officer. Aitu la hanis la alalum’ak oris garue.

‘E terån te’isi 21/11/04 katoag tiut a’sok ‘e Noatau. Hoag hak ne

Noatau. Fekeioko, Faifaisina, Maragteu ma Matu’ea ‘ihua kainag

‘atakoa ne hat se Noatau ka noh tu la ao selen hun se oris ri rot ta

Saioni. Gagaj Maraf Solomone na on lio ne haipoaga ma ‘ua’ua’aki hun

se fuamamau ne famor ne leum se ‘ih te te’isi. Chairman ta Visanti

Makrava tar lio ne haipoaga ma ‘ua’ua’akia Gagaj ne Noatau hun se

amnak te’isi. Lalo’ag rirot ta Saioni hoi pau, varan rua ma famori pae

‘e sisi ma rihap ta tape’ma. Gagaj Maraf ma famor ne leum se ih te



te’isi ‘ea ne Saioni kota hoi mumua. Rev. Voi Taukave a’sok fäeag ne

‘ua’ua’aki se kakai rotu ma a’sok tape’ma rotu.

Vãhiag ne rotu ho’ag hake Maragteru, Faifaisina, Fekeioko ma

Matu’ea os se tepel hak la hagia famor fuamamau ne leum. Ereko ti’

ne famori, rotu amnak’ak la kamat ‘e on he fol heta, rotu kamat se’ ka

he hak heta vahia. Vaeag koroat ne na ‘e teran te’isi $6,421.20 la

‘esao se a’leleiag ne Saioni. Vahiag ne katoag ta Itumuta ma Losa ne

ho’ se oris hanua ka saghul ma ta heta elia ‘e pog ta.

Katoag te’isi a’oaf os huga ‘ereko is po ma kel se os kainag maoi pau

ne hat se Noatau, ne leum ‘e laloag ne teran ta’ag.

Rogrog ne no’sio ‘e a’ofiag ne fau te’isi Rotuma la ‘es forau pau se

kesmas te’isi. Merene ma Poinapa tape’ma se ‘a’an usi kamat

fuamamau’ia tog’ak ne ‘e Rotuam’i. Te’ne aus forau ne amnak’ak la

leum la kesmas ‘e Rotuma amis noh tar se ‘ausa.

Aitu la hanis la a’vavhian ‘omus saia la is la haipoag se os ‘atmot ta

Rotuma.

Alalum ne tör ne fau te’isi. Merry X-Mas ma Happy New Year se te’ne

‘aus ‘atakoa.


